
MAMLAKAT IQTISODIYOTINI 
RIVOJLANTIRISHDA 
INVESTITSIYALARNING O‘RNI

Otajonova Charosxon Polvonquli qizi
Toshkent davlat iqtisodiyot universiteti Iqtisodiyot fakulteti, 
“Makroiqtisodiy tahlil va prognozlashtirish” kafedrasi
1-kurs tayanch doktaranti

Annotatsiуa: Maqolada mamlakatimiz barqaror iqtisodiy o‘sishga erishishida investitsiyalarning o‘rni, shuningdek, iqtisodi-
yotimizga jalb qilinayotgan investitsiyalar tahlili, investitsion jozibadorlikni yanada oshirish borasida amalga oshirilayotgan 
ishlar va bajarilishi lozim bo‘lgan ishlar bo‘yicha taklif va tavsiyalar bayon etilgan.

Kalit so‘zlar: inestitsiya, investitsion loyiha, samaradorlik, barqaror iqtisodiy o‘sish.
Abstraсt: The article describes the role of investments in the achievement of sustainable economic growth of our country, 
as well as the analysis of investments attracted to our economy, proposals and recommendations regarding the work 
being done and the work to be done to further increase investment attractiveness.

Keу	words:	investment,	investment	project,	efficiency,	sustainable	economic	growth.
Аннотация:	В	статье	описана	роль	инвестиций	в	достижении	устойчивого	экономического	роста	нашей	страны,	
а	также	проведен	анализ	инвестиций,	привлекаемых	в	нашу	экономику,	предложения	и	рекомендации	относи-
тельно	проводимой	и	предстоящей	работы	по	дальнейшему	повышению	инвестиционной	привлекательности.

Ключевые	слова:	инвестиции,	инвестиционный	проект,	эффективность,	устойчивый	экономический	рост.

K I R I S H
Barchamizga ma’lumki, barqaror iqtisodiy o‘sishga erishish, iqtisodiy rivojlanishni ta’minlash hamda aholi 

turmush farovonligini yaxshilashda eng muhim iqtisodiy omillardan biri bo‘lib samarali investitsiya loyihalarini 
iqtisodiyotga jalb qilish hisoblanadi. Barcha rivojlangan mamlakatlar kabi mamlakatimizda mustaqillikning ilk 
yillaridanoq ichki ayniqsa, tashqi investitsiyalarni jalb qilish borasida juda ko‘plab ijtimoiy, iqtisodiy-moliyaviy 
islohotlar amalga oshirilib kelmoqda. Bunga misol tariqasida hukumatimiz tomonidan investitsion loyihalar 
va investorlarni qo‘llab-quvvatlash maqsadida qabul qilinayotgan qarorlar, farmonlar, dasturlar buning yaqqol 
namunasidir.

Shuningdek, investitsiyalar iqtisodiyotni harakatga keltiruvchi asosiy drayverlaridan ekanligi sababli 
“O‘zbekiston – 2030” strategiyasining “Barqaror iqtisodiy o‘sish orqali aholi farovonligini ta’minlash” deb nom-
langan II bo‘limining “Mamlakatimizning investitsiyaviy jozibadorligini yanada oshirish va qimmatli qog‘ozlar 
bozorini jadal rivojlantirish” qismida belgilab olingan quyidagi:

■ Mamlakatimiz iqtisodiyotiga 250 milliard dollarlik investitsiyalarni o‘zlashtirish, shundan 110 mil-
liard dollar xorijiy investitsiyalar va 30 milliard dollar davlat-xususiy sheriklik doirasidagi investitsiyalarni 
jalb qilish;

■ Erkin muomaladagi qimmatli qog‘ozlar savdolari hajmini 8 milliard dollarga yetkazish;

■ Umumiy miqdori 150 milliard dollarlik 500 dan ortiq strategik ahamiyatiga ega bo‘lgan texnologik-infra-
tuzilmaviy loyihalarni amalga oshirish;

■ Hududlarning investitsion reytingini yuritish, har bir hududning imkoniyatlaridan kelib chiqib, uning inves-
torlar uchun jozibadorligini yanada oshirish;

■ Pay va venchur jamg‘armalar faoliyatini yo‘lga qo‘yish orqali portfel investitsiyalar hajmini 2 baro-
barga oshirish;

■ 40 ta davlat ishtirokidagi korxonalar aksiyalarini “Xalq IPO”siga chiqarish, aholini IPOda qatnashishini 
rag‘batlantirish mexanizmlarini joriy qilish;

■	 Chet	 ellik	 nominal	 saqlovchilar	 hamda	 kastodian	 banklarning	mahalliy	 kapital	 bozorida	 qatnashishi	
uchun infratuzilmani yaratish;

■	 Barcha	iqtisodiy	zonalarda	zarur	infratuzilmadan	(yo‘l,	elektr	energiyasi,	suv	va	oqova	tizimi)	uzluksiz	
foydalanish imkoniyatlarini yaratish1 kabi ustuvor vazifalarni buning yaqqol misoli sifatida ko‘rishimiz 
mumkin.

A D A B I Y O T L A R  S H A R H I
Mamlakatda iqtisodiy o‘sishni ta’minlash, korxonalar faoliyati barqarorligini ta’minlash va aholi turmush 

farovonligini oshirib borishning asosiy omillaridan biri investitsiya faoliyatini rivojlantirib borish hisoblanadi. 
Investitsiya faoliyatini amalga oshirish va rivojlantirib borish uchun investitsiya tushunchasining mohiyatini 
chuqur tushunish, uning ko‘rinishlari va bu faoliyatga bog‘liq bo‘lgan asosiy tushunchalar mazmunini anglab 
olish zarur. 

Mamlakatimiz qonunchiligida “investitsiyalar – investor tomonidan foyda olish maqsadida ijtimoiy soha, tad-
birkorlik, ilmiy va boshqa faoliyat turlari obyektlariga tavakkalchiliklar asosida kiritiladigan moddiy va nomoddiy 
boyliklar hamda ularga bo‘lgan huquqlar, shu jumladan intellektual mulk obyektlariga bo‘lgan huquqlar,  
shuningdek, reinvestitsiyalar bo‘lib, ular quyidagilarni o‘z ichiga olishi mumkin:

●	 mablag‘larni,	shu	jumladan	pul	mablag‘larini	(shu	jumladan	chet	el	valyutasini),	maqsadli	bank	omona-
tlarini, paylarni, ulushlarni, aksiyalarni, obligatsiyalarni, veksellar va boshqa qimmatli qog‘ozlarni;

●	 ko‘char	va	ko‘chmas	mol-mulkni	(binolar,	inshootlar,	uskunalar,	mashinalar	va	boshqa	moddiy	qimmat-
liklarni);

● intellektual mulkka doir mulkiy huquqlarni, shu jumladan u yoki bu ishlab chiqarish turini tashkil etish 
uchun zarur bo‘lgan, texnik hujjatlar, ko‘nikmalar va ishlab chiqarish tajribasi tarzida rasmiylashtirilgan, 
patentlangan	 yoki	 patentlanmagan	 (nou-xau)	 texnik,	 texnologik,	 tijoratga	 oid	 va	 boshqa	 bilimlarni,	
shuningdek, O‘zbekiston Respublikasining qonunchiligida taqiqlanmagan boshqa qimmatliklarni”, deb 
ko‘rsatilgan2.

U.Sharp	 investitsiyalarga	 quyidagicha	 ta’rif	 beradi:	 “Real	 investitsiyalar	 asosan	moddiy	 aktivlarga	 (yer,	
uskunalar,	zavodlar)	qilingan	 investitsiyalardir.	Moliyaviy	 investitsiyalar	bu	qog‘ozda	bitilgan	shartnomalardir.	
Bularga oddiy aksiyalar va obligatsiyalar kiradi. Rivojlanayotgan iqtisodiyotda investitsiyalarning asosiy qismi 
real investitsiyalarga tegishlidir. Rivojlangan iqtisodiyotda esa investitsiyalarning asosiy qismi moliyaviy inves-
titsiyalash institutlarining keng miqyosida rivojlanishi real investitsiyalarning o‘sishiga sababchi bo‘ladi. Investit-
siyalarning bu ikki shakli bir-biri bilan raqobatlashuvchi emas, balki bir- birini to‘ldiruvchidir”3.

Makroiqtisodiyotda investitsiyalar ishlab chiqarishda yangi vositalarga, turar- joylarga investitsiyalar va 
moddiy zaxiralarining o‘sishiga qilinadigan xarajatlardan tashkil topadigan yalpi xarajatlarning bir qismi hisobla-
nadi. Investitsiyalar – bu joriy davrda iste’mol qilinmagan va iqtisodiyotda kapital o‘sishini ta’minlovchi YaIM 
ning bir qismi sifatida e’tirof etiladi. 

T A D Q I Q O T  M E T O D O L O G I YA S I
Maqolada ma’lumotlarni shakllantirish jarayonida ilmiy yondashuv, statistik, tahlil va sintez usullaridan foy-

dalanilgan bo‘lib, maqolada keltirilgan iqtisodiy ko‘rsatkichlar yillar kesimida qiyosiy tahlil qilingan. Shuningdek, 
maqolaning tahlil qisimida nafaqat mamlakatimizdagi iqtisodiy ko‘rsatkich manbalaridan balki, bir qator xorij 
manbalarining ma’lumotlaridan ham iqtisodiy ko‘rsatkichlarni tahlil qilishda foydalanilgan.

T A H L I L  V A  N A T I J A L A R  M U H O K A M A S I
Mamlakatlarning iqtisodiy saloyihatiga baho berishda eng muhim iqtisodiy ko‘rsatkichlardan hisoblangan 

yalpi	 ichki	mahsulot	va	uning	tarkibiy	qisimlarini	 tahlil	qilish	maqsadga	muvofiq	hisoblanadi.	2023-yil	yakun-
lariga ko‘ra, O‘zbekiston Respublikasi YAIMi hajmi joriy narxlarda 1 066 569,0 mlrd. so‘mni tashkil etdi va 
2022-yil	bilan	taqqoslaganda	6,0	%	ga	o‘sdi.	YAIM	deflyator	indeksi	2022-yildagi	narxlarga	nisbatan	112,2	%	
ni tashkil etdi.

1 O‘zbekiston Respublikasi Prezidentining Farmoni, 11.09.2023-yildagi PF-158-son. lex.uz›uz/docs/-6600413
2 O‘zbekiston Respublikasining qonuni “Investitsiyalar va investitsiya faoliyati” to‘g‘risidagi. 25.12.2019. O‘RQ-598-son.
3	 Sharp	U.,	Аleksander	G.,	Beyli	Dj	Инвестици:	Per.	s	angl.	–	M.:	INFRА-	M,	1997.	–	1	bet.

1-diagramma: O‘zbekiston Respublikasi bo‘yicha yalpi ichki mahsulot dinamikasi4

Investitsiyalar hajmi yalpi ichki mahsulot bilan to‘g‘ri bog‘liqlikda ekanligini inobatga olsak, iqtisodiyotga jalb 
qilinayotgan investitsiyalar hajmining oshishi YaIM hajmining oshishiga va aksincha kamayishi kamayishiga olib 
keladi. Investitsiyalar dinamikasidagi o‘zgarishlarni, shuningdek, yalpi ichki mahsulot tarkibida asosiy kapitalga 
investitsiyalarning ulushini 1-jadval ma’lumotlarini tahlil qilish orqali yana ham aniqroq tushunishimiz mumkin.

1-jadval: Asosiy kapitalga o‘zlashtirilgan investitsiyalar hajmi5

Yillar Asosiy kapitalga o‘zlashtirilgan 
investitsiyalar hajmi trln.so‘m

YaIM tarkibada asosiy kapitalga o‘zlashtirilgan 
investitsiyalarning ulushi foizda

2019 195,9 36,80%
2020 210,2 34,70%
2021 239,6 32,50%
2022 226,6 25,30%
2023 352,1 33%

 

2-diagramma: O‘zbekiston Respublikasida 2023-yil yakuniga ko‘ra iqtisodiy faoliyat turlari bo‘yicha asosiy 
kapitalga investitsiyalar, jamiga nisbatan % da6

4 https://stat.uz/img/press-relizlar/02_-vvp_press-reliz-2023-g__uzb.pdf. 
5 https://stat.uz/img/press-relizlar/investitsiya_uzb_23_01.pdf.
6 https://stat.uz/img/press-relizlar/investitsiya_uzb_23_01.pdf. 

2023-yilning yanvar-dekabr oylarida jami 352,1 trln. so‘m asosiy kapitalga investitsiyalar o‘zlashtirilib, 
2022-yilning	 mos	 davriga	 nisbatan	 122,1	 %	 ni	 tashkil	 etgan.	 Jumladan,	 YAIM	 tarkibida	 asosiy	 kapitalga	
o‘zlashtirilgan investitsiyalar hajmi 2023-yilda 33 foizni tashkil qilib o‘tgan yilga nisbatan 7,7%ga oshganligini 
ko‘rishimiz mumkin. Shuningdek, asosiy kapitalga investitsiyalarning tarkibida 66,4 % yoki 233,8 trln. so‘m 
investitsiyalar jalb etilgan mablag‘lar hisobidan moliyalashtirilgan bo‘lsa, korxona, tashkilot va aholining o‘z 
mablag‘lari hisobidan 33,6 % yoki 118,3 trln. so‘m moliyalashtirildi. 

Yuqorida keltirilgan diagrammadagi ma’lumotlarga ko‘ra mamlakatimizda iqtisodiy faoliyat turlari bo‘yicha 
eng ko‘p investitsiya kiritilgan tarmoq bu ishlab chiqarish sanoati 28,60%, elektr, gaz bilan ta’minlash tarmog‘i 
11,90%, tog‘-kon sanoati 10,30% va boshqa faoliyat turlari 17,7%ni tashkil qiladi.

X U L O S A  V A  T A K L I F L A R
Xulosa qilib shuni ta’kidlash lozimki, biz investitsiyalarni ayniqsa, to‘g‘ridan-to‘g‘ri investitsiyalarni faol jalb 

qilish va uni tarmoqlar va hududlar kesimida to‘g‘ri taqsimlash, shuningdek, yangi ishlab chiqarish quvvatlarini 
ishga tushirish orqali iqtisodiyotimizni jadal rivojlantirish, hamda ishchi kuchini ish bilan ta’minlash orqali aholi 
turmush farovonligini oshirishga erishamiz.

Bugungi kunda O‘zbekistonda investitsiya muhiti albatta, yaxshilanmoqda. Mamlakatimizning nafaqat ichki 
balki tashqi investorlar uchun ochiqligi va qulayligi tobora ortib bormoqda, qiyinchiliklar va muammolar tan 
olinib,	ularni	bartaraf	etish	borasida	aniq	choralar	ko‘rilmoqda.	Chet	el	investorlari	uchun	huquqiy,	ijtimoiy,	siyo-
 siy hamda iqtisodiy jihatdan ko‘plab imtiyozlar joriy qilinmoqda. Biz iqtisodiyotga investitsiyalarni jalb qilish va 
ularning	samaradorligini	yanada	oshirish	maqsadida	quyidagi	takliflarni	berishimiz	mumkin:

■ Iqtisodiyotga yangidan-yangi investitsiyalarni jalb qilishda investorlar uchun muhim bo‘lgan ma’lumotlar 
ya’ni avval jalb qilingan hamda hozirda faol bo‘lgan ivestitsion loyihalarning samaradorlik ko‘rsatkichla-
rining statistik tahlili aniq va haqqoniy bayon qilib borilishi uchun ma’lumotlar bazasini yaratish lozim;

■ Shuningdek, davlat kafolati ostida kiritilmagan to‘g‘ridan-to‘g‘ri xorijiy investitsiyalarni ham rag‘batlan-
tirib borish mexanizmlarini joriy qilish;

■ Investorlar uchun har bir hudud va tarmoqlar kesimida mos ravishda imtiyozlarni joriy qilish lozim. 
Chunki	iqtisodiy	resurslar	hamda	infratuzilma	jihatdan	hududlar	bir-biridan	keskin	farq	qilishi	mumkin.

Foydalanilgan adabiyotlar ro‘yxati:
1. O‘zbekiston Respublikasi Prezidentining Farmoni, 11.09.2023-yildagi PF-158-son. lex.uz›uz/docs/-6600413
2. O‘zbekiston Respublikasining qonuni “Investitsiyalar va investitsiya faoliyati” to‘g‘risidagi. 25.12.2019. O‘RQ-598-son.
3. X.X.Imomov. Investitsiya. Darslik. – T.: “Innovatsion rivojlanish nashriyot-matbaa uyi”, 2022, 408 b.
4. O‘zbekiston Respublikasida yalpi ichki mahsulotni ishlab chiqarish hajmi va tarkibi 2023-yil yakuni bo‘yicha hisobot. 

www.stat.uz.
5. O‘zbekiston Respublikasida asosiy kapitalga investitsiyalar bo‘yicha 2023-yil yakuni uchun hisobot. www.stat.uz.

